
Astelehenean, 2006.eko martxoaren 6an.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

INGURUMENA, LURRALDEAREN ANTOLAMENDUA ETA ETXEBIZITZA

Gobernuak Plan Sektorial deklaratu du Elortzibarreko Jarduera Ekonomikoen Eremua

Astelehenean, 2006.eko martxoaren 6an.  Nafarroako Gobernuak Udalez gaindiko Plan Sektorial deklaratu du Elortzibarreko Jarduera Ekonomikoen eremua garatzeko proiektua, Industria eta Teknologia, Merkataritza eta Lan Departamentuak sustatzen duena, “Navarra de Suelo Industrial (NASUINSA)” sozietate publikoaren bidez. Poligonoaren azalera 2,11 milioi metro karratukoa izanen da eta aurrekontua 60,77 milioikoa da denera.
Planaren helburua da definitzea zeintzuk diren egin beharreko jarduketak Elortzibarrean eskualdeko Jarduera Ekonomikoen Eremua ezartzeko. Eremuak Iruñerrian jarduera ekonomikoa sortzen duten enpresak kokatzeko aukera eman beharko du. Txostenak dioenez, eremuaren garapena justifikatzen da Iruñerrian industria-lur urbanizatuaren beharra badagoelako bertan tamaina ertain eta handiko jarduera ekonomikoak paratzeko, izan ere, horrelako proiektuek ez dute lur-alternatibarik jerduera berriak garatzeko ez eta handitzeko edo kokatzeko arazo fisikoak dituzten jarduerak bultzatzeko ere. Plan Sektorial honetatik kendu izan da hasieran aurreikusiriko haragi-jardueren eremua.
Esku-hartze eremuak hartzen ditu Dorre-Elortzibar, Zabalegi eta Otanoko Kontzejuetako lurrak eta Ezperunengoak ere, denera 2.115.821 m2. Gutxienezko lursaila 800 m karratukoa izanen da erabilera industrialerako eta balio anitzeko erabileretarako, eta 2.000 m2-koa enpresa jardueretarako.

Urbanizazio kostuak 37,49 milioi eurokoak izanen dire eta lurren eskuratzea eta kalte-ordainak 23,27 milioi euro dira, hortaz, Jarduera Ekonomikoen Eremuaren aurrekontua denera 60,77 milioi eurokoa izanen da. Urbanizazio proiektuaren erredakzioa eginen da Plan Sektoriala onetsi eta hurrengo urtean zehar, eta lehen fasea urtebeteko epean eginen da aipatu proiektua behin-betikoz onesten denetik kontatzen hasita.
Aurreikusitako eremua Iruñerriko hegoekialdean kokatzen da, N-240 errepidearen (Iruña-Jaka) eta Alaitz mendiko iparreko hegalaren artean. Eremuaren alderdi nagusia Garraioaren hiriko ekialdean  kokatutako gune geografikoan ezarriko da, Iparraldean Elortz ibaiak mugatuta dagoena eta hegoaldean Nafarroako ubideak mugaturik. Iparraldetik hegoaldera Ezperungo errepideak zeharkatuta dago. Sarbidea egiten da gaur egun N-240 eta N-121 lotzen dituen Arrizabalaga-Urrotz errepidearen bidez.

OSASUN DEPARTAMENTUA

Nafarroako Gobernuak 8.300.000 euro inbertituko ditu Erradioterapiaren Zentroan

Astelehenean, 2006.eko martxoaren 6an. Nafarroako Gobernuak baimena eman dio Nafarroako Osasun Zerbitzu-Osasunbideako zuzendari-kudeatzaileari kontratu bat egin dezan “Varian Medical Systems” enpresarekin, publizitaterik gabeko prozedura negoziatuaren bidez, ekipamendu berria eskuratzeko Nafarroako Erradioterapiaren Zentrorako. Aurrekontua 4.093.798 eurokoa izanen da gehienez ere. Gastua 2007ko aurrekontuaren kargura eginen da.

Bestalde, 2001eko Ebazpen batek baimena eman zuen erradioterapiaren ekipamendu teknologikoa eskuratzeari zegokion gastua egiteko, eta bestalde, geroko beste Ebazpen batek, lehiaketa publikoaren bidez, honako hau esleitu zion “Varian Medical Systems Ibérica” enpresari: hiru azeleragailu lineal, OTA bat (ordenagailu bidezko tomografia axial), plangintza sistema, hari dagokion sare informatikoa eta dosimetrirako hainbat ekipamendu. Aurrekontua 4.207.084,73 eurokoa zen. Halere, orain arte hornitu eta ordaindu den ekipamenduaren kostua 416.213 eurokoa da, beraz, kontratuan badira 3.790.827 euro gauzatzeko zain daudenak enpresari egotzi ezin zaizkion arrazoiengatik. Aipatu zenbatekoa 2006 eta 2007. urteetan zehar gauzatuko denez, kontratua berriz finantzatu behar da Gobernuaren onespenarekin.
Horrez landara, Osasunbideak txostenak aurkeztu ditu justifikatzeko beste ekipamendu  bat erosi behar dela Nafarroako Erradioterapiaren Zentrorako, erositako ekipamenduari teknologia modernoago aplikatzeko eta ahalik eta prestazio handienak emateko. Gastu berri hau honelaxe banatuko da: 1.600.000 euro 2006an eta 2.190.872 euro 2007an.

LEHENDAKARITZA, JUSTIZIA ETA BARNE DEPARTAMENTUA

Nafarroako Auzitegi-Medikuntzaren Institutuan berritze obrak egiteko kontratua onetsi da


Astelehenean, 2006.eko martxoaren 6an. Nafarroako Gobernuak baimena eman dio Justizia zuzendari nagusiari lehen fasearen obrak kontratatu ditzan Nafarroako Auzitegi-Medikuntzaren Institutuko Patologia Zerbitzua berritzeko. Aipatu Institutua Nafarroako Ospitaleko barrutian dago kokatua eta obren gastua 1.484.197 eurokoa da.

EKONOMIA ETA OGASUN DEPARTAMENTUA

Gobernuak dirulaguntza bat eman dio Berrikuntza eta Teknologiaren Agentziari Interneteko “Navactiva” atarirako


Astelehenean, 2006.eko martxoaren 6an. Nafarroako Gobernuak onetsi du gaurko bilkuran 190.000 euroko dirulaguntza ematea Nafarroako Berrikuntza eta Teknologiaren Agentzia S.A. sozietate publikoari Interneteko “Navactiva” atariaren edukiak eta zerbitzuak handitzeko.

“Navactiva” tresna informatikoa da gizartean teknologia berriak sustatzeko eta bereziki beren erabilpena bultzatzeko enpresa txiki eta ertainetan.

Nafarroako Gobernuak hitzarmen bat eginen du Nafarroako Berrikuntza eta Teknologiaren Agentzia S. A. sozietate publikoarekin, berau arduratu dadin aipatu atariaren mantenimendu eta kudeaketaz, haren nafar enpresen artean ezarketa sendotzeko xedez eta haren edukiak eta zerbitzuak zabaltzeko.
EKONOMIA ETA OGASUN DEPARTAMENTUA

Gobernuak Mendillorriko Jauregia saldu dio Sodena-ri


Astelehenean, 2006.eko martxoaren 6an. Nafarroako Gobernuak erabaki bat hartu du gaurko bilkuran Mendillorriko Jauregiaren titulartasuna aldatzeko Ingurumen, Lurraldearen Antolamendu eta Etxebizitza Departamentutik Ekonomia eta Ogasun Departamentura, “Sociedad de Desarrollo de Navarra (Sodena)” sozietate publikoaren egoitza izan dadin.

Sodena-k 721.215 euro ordainduko dio Gobernuari eraikina eskuratzeko. Jauregiak baditu 546,42 metro karratu, patioa barne, eta badu beheko eta lehen solairua eta honen barrenean sabaia, eta bi dorre, bat iparraldean eta bestea ekialdean. Finka osoa 309.773,77 metro karratukoa da, Agoizko Jabetzaren Erregistroan jasota dagoen bezalaxe.
EKONOMIA ETA OGASUN DEPARTAMENTUA

Gobernuak hainbat altzari dohainik laga die irabazteko asmorik gabeko bi herritar-elkarteri 


Astelehenean, 2006.eko martxoaren 6an. Nafarroako Gobernuak  erabaki du gaurko bilkuran hainbat altzari dohainik lagatzea “La Encina-Centro Cultural Extremeño” elkarteari eta Nafarroako Urritu Fisikoen Koordinadora Elkarteari.
TOKI ADMINISTRAZIOKO DEPARTAMENTUA

Oibar eta Urraulbeitiko udalerrietako mugaketa onetsi da


Astelehenean, 2006.eko martxoaren 6an. Nafarroako Gobernuak erabaki bat  hartu du Oibar eta Urraulbeitiko udalerrietako mugaketa onesteko. Erabaki honekin erantzuna ematen zaio Urraulbeitiko Udalak 2001eko martxoan eginiko eskaerari haren udalerriaren eta Oibarreko udalerriaren arteko mugak jar zitezen.

